
  Robert Shekli



  SHAKL


  Fantastik hikoya


  Uchuvchi Pid tezlikni qariyb nolga tushirdi. U hayajon ila moviy sayyoraga tikilardi. Uskunalar ko‘rsatkichlarisiz ham bunga shubha qolmagandi. Quyosh tizimida uchinchisi hisoblangan bu sayyora yashash uchun yagona yaroqlisi edi. Sayyorani tinchgina suzayotgan bulutlar o‘rab olgan.


  Sayyora juda beozordek tuyulardi. Ammo unda Glom sayyorasidan yuborilgan barcha ekspeditsiya a’zolari umriga zomin bo‘lgan nimadir bordek edi go‘yo. Pid uzil-kesil pastga sho‘ng‘ishdan oldin qandaydir lahzalarga taraddudlanib qoldi. O‘zi va yana ikki sherigi har qachongidan ham ko‘proq bu ishga tayyor edi. Har birining tanasidagi cho‘ntakda ho-zircha harakatsiz, ammo ishlatishga shay, ixchamgina Ko‘chirgich solingan.


  Pid ekipajga nimadir demoqchi bo‘lardi-yu, biroq gapni nimadan boshlashni bilmay turardi. Ekipaj kutmoqda. Aloqachi Ilg Glom sayyorasiga so‘nggi xabarni jo‘natib bo‘lgan. Indikator Jer esa bir yo‘la o‘n olti uskunaning ko‘rsatkichlaridan ko‘z uzmay turibdi. «Dushmanlik ruhi alomatlari mavjud emas», deya ma’lumot berdi u beparvo tarzda.


  Pid ushbu xotirjamlikni ichida qayd qilib qo‘ydi. Endi nima haqida gapirishni biladi. Ekspeditsiya Glom sayyorasini tark etgandan buyon Shakl Intizomiga rioya qilish salbiy tomonga o‘zgargan. Hujum Qo‘mondoni uni ogohlantirgandi-ya. Lekin nimadir qilish ham kerak. Bu Uchuvchining burchi, negaki, Aloqachi va Indikatorlar chiqqan quyi tabaqalar Shaklsizlikka intiluvchilar sifatida yomonotliqqa chiqib bo‘lishgan.


  – Ekspeditsiyamizga juda katta umid bog‘langan, – sekin gap boshladi Pid. – Biz endi vatandan yiroqdamiz.


  Indikator Jer bosh irg‘adi. Aloqachi Ilg esa unga buyurilgan Shakldan oqib chiqib, qulay tarzda yalpayib oldi.


  – Biroq, – dedi qattiqqo‘llik bilan Pid, – masofa beaxloq Shaklsizlikni oqlash uchun xizmat qilmaydi.


  Ilg darrov Aloqachiga mos bo‘lgan Shaklga aylandi.


  – Bizga, so‘zsiz, Ekzotik Shakllarga murojaat qilishga to‘g‘ri keladi, – davom etdi Pid. – Bunday holatlar uchun alohida ruxsatnoma bor. Ammo unutmang: xizmat zaruratisiz qabul qilingan har qanday shakl aynan Shaklsizlikning nayrangidir.


  Jer darhol tanasi yuzasidagi oqma o‘yinlarini to‘xtatdi.


  – Gapim tamom, – deya xotima yasadi Pid va yana diqqatini boshqaruv pultiga qaratdi.


  Kema juda ohistalik bilan pastlab borar, ekipaj esa shunchalik bir-biriga uyg‘un harakat qilardiki, bundan Pid beixtiyor g‘ururlanish hissini tuydi.


  «Yaxshi ishchilar, – o‘yladi u. – Oxir-oqibat ulardagi Shaklning o‘z o‘rnini bilish hissi oliy tabaqadan bo‘lgan Uchuvchiniki kabi rivojlanishiga ishonsa bo‘ladi». Hujum Qo‘mondoni ham xuddi shu so‘zlarni aytgandi.


  – Pid, – degandi Hujum Qo‘mondoni so‘nggi suhbat chog‘i, – bu sayyora bizga judayam kerak.


  – Ha, janob, – deya javob bergandi Pid qaddini g‘oz tutgancha, arzimas harakat bilan ham o‘zidagi Uchuvchining Bayramona Shaklini buzmaslikka intilib.


  – Orangizdan bittangiz u yerga kirib, atom quvvati manbai yaqiniga Ko‘chirgichni o‘rnatishi kerak. Biz tomonda esa qo‘shin sakrashga shay turadi.


  – Buni uddalaymiz, janob.


  – Ekspeditsiya maqsadga erishishi lozim, – dedi Qo‘mondon. Kuchli charchoq sabablimi uning chehrasi bir zumgagina qiyshayib ketdi. – Gap faqat ikkimizning o‘rtamizda qolsin: Glom hozir juda notinch. Konchilar ish tashlagan. Ular yer ishlari uchun yangi shakllarni talab qilishmoqda. Aytishlaricha, eskisi noqulay emish!


  Pid kerakli bo‘lgan qahr-g‘azabni ifoda qildi. Konchilar shakli, xuddi boshqa asosiy shakllar kabi juda qadimda o‘rnatilgan. Endi esa bu kallavaramlar uni o‘zgartirishmoqchimi?!


  – Bu hali hammasi emas, – davom etdi Qo‘mondon. – Biz Shaklsizlikning yana bir ko‘rinishiga to‘qnash keldik. Uning ta’siriga tushib qolgan glomlardan sakkiz mingtachasini qo‘lga oldik ham, ammo hali yana qanchasi ozodlikda yurgani noma’lum.


  Pid gap Glom aholisi tasavvuriga ham sig‘dira olmaydigan juda xavfli iblis, Buyuk Shaklsizlik vasvasasi haqida ketayotganini angladi. Ammo glomlarning qanday qilib bu vasvasa qutqusiga tushib qolayotganiga o‘ziyam hayron edi.


  Qo‘mondon Pidning ko‘ngliga qanday gap kelganini va uni tiliga chiqara olmay turganini darrov tushundi.


  – Pid, – dedi u, – sen, aftidan, tushunmayotgan bo‘lsang kerak. Ayt-chi, senga Uchuvchi bo‘lish yoqadimi?


  – Ha, janob, – oddiygina javob berdi Pid. – Parvoz qilish yoqadimi, deysiz. Axir bu hayotim mazmuni-ku?! Men kemasiz – hech kimman.


  – Ammo hamma glomlar ham shunday, deb ayta olmaydi. Mening o‘zimgayam bu tushunarsiz. Vaqtning boshlanishidan beri barcha ajdodlarim Hujumlar Qo‘mondonlari bo‘lishgan. Shu bois o‘z-o‘zidan tushunarliki, men ham Hujumlar Qo‘mondoni bo‘lishni istayman. Bu nafaqat tabiiy, balki qonuniy ham. Biroq quyi tabaqalar butunlay boshqa hissiyotlarni tuyadilar, – Qo‘mondon g‘amnok alpozda tanasini qimirlatib qo‘ydi. – Senga bu haqda bekorga gapirganim yo‘q. Biz glomlarga katta makonlar kerak. Sayyoradagi nizolar, tartibsizliklar aholining ko‘payib ketgani bilan izohlanadi. Psixologlar shunday deyishmoqda. Agar boshqa sayyorada rivojlanish imkoniyatini qo‘lga kiritsak – barcha yaralar tuzalib ketgan bo‘lardi. Shu bois senga umid bog‘layapmiz.


  – Ha, janob, – faxrlanganday javob berdi Pid.


  Suhbat tugaganiga ishora qilgandek, Qo‘mondon joyidan turmoqchi bo‘ldi-yu, kutilmaganda yana qaytib o‘tirdi.


  – Ekipajga ko‘z-quloq bo‘lib turish kerak. Sodiq yigitlar, bunga gap bo‘lishi mumkin emas. Ammo ular baribir quyi tabaqadan. Quyi tabaqaning qanaqaligini esa o‘zing yaxshi bilasan.


  Ha, Pid buni bilardi.


  – Ekipajdagi Indikator Jerning Islohotchilikka yashirincha moyilligi bor, deyishadi. Bir safar uni noqonuniy tarzda Ovchi shakliga kirgani uchun jarimaga ham tortishgan. Ilgga qarshi biror aniq ayblov yo‘q. Biroq menga ma’lumot berishlaricha, u shubhali tarzda uzoq vaqt harakatsiz holatda qolar ekan. O‘zini Mutafakkir deb o‘ylayotgan bo‘lishi ehtimoli ham yo‘q emas.


  – Biroq, janob, – jur’at etib Qo‘mondonning gapini bo‘ldi Pid, – agar ularning nomiga Islohotchilik yoki Shaklsizlik borasida ozgina dog‘ tushgan bo‘lsa ham bunday ekspeditsiyaga jo‘natish to‘g‘ri bo‘larmikan?


  Biroz taraddudlangandan so‘ng Qo‘mondon xo‘rsinib qo‘ydi:


  – Men ishonsam bo‘ladigan glomlar birtalay. Biroq bu ikkovida tasavvur va topag‘onlik kuchliroq, ya’ni ular mazkur ekspeditsiya chog‘i asqotadigan alohida sifatlarga ega. Ularga ko‘z-quloq bo‘lib turish kerak.


  – Ha, janob, – dedi Pid va suhbat tugaganini anglab, salyut berdi.


  Pid tanasining ichki cho‘ntagida ayni damda mudroq holdagi, lekin zarur paytda dushmanning atom energiyasini Glomning yengilmas qo‘shinini olib o‘tadigan samoviy ko‘prikka aylantirib bera oladigan Ko‘chirgichning og‘irligini his qildi.


  – Omadingizni bersin, – dedi Qo‘mondon. – Uning sizga kerak bo‘lishiga ishonchim komil.


  Kema biror tovush chiqarmay, dushman sayyorasi tomon pastlab bormoqda. Indikator Jer pastda suzib yurgan bulutlarni tadqiq etdi va olingan ma’lumotlarni Niqoblovchi blokka kiritdi. U esa darhol ishga kirishdi va tez orada kema patsimon bulut shaklini oldi.


  Pid kemaning sirli sayyora uzra ohista parvoz qilishiga qo‘yib berdi. Endi u Uchuvchining Bayram Shaklida, ya’ni Uchuvchilar tabaqasi uchun mo‘ljallangan to‘rt shaklning eng samarali va eng qulayida edi. Hozir u gung, ko‘r va soqovga, yanayam to‘g‘rirog‘i, boshqaruv pultining ajralmas qismiga aylangan. Butun diqqat-e’tibori qat-qat bulutlardan o‘zib ketmaslikka va ular bilan uyg‘unlashib ketishga qaratilgan edi.


  Jer esa Indikatorlar uchun ruxsat etilgan shakllardan biriga kirib olgan va zo‘r berib uni saqlab qolishga intilardi. U ma’lumotlarni Niqoblovchi blokka kiritgach, pastlayotgan kema to‘p-to‘p bulutlardan biriga o‘xshab qoldi. Dushman sayyorasida esa hech qanday hayot alomatlari zohir bo‘lmasdi.


  Ilg atom quvvati manbai joyini aniqladi va bu haqda Pidga xabar berdi. Uchuvchi yo‘nalishni o‘zgartirdi. U eng pastdagi bulutlargacha tushib bordi. Sayyoragacha bir mil masofa qolgandi. Biroq xavf signalidan darak yo‘q. O‘zlaridan oldin jo‘natilgan yigirmata ekspeditsiyaning qismati nima bo‘lgani ham jumboqligiicha qolmoqda edi.


  Pid atom elektr stantsiyasi uzra parvoz qilayotganida sayyora yuzini g‘ira-shiralik qoplay boshladi. Atrofdagi binolardan uzoqroq bo‘lishga intilgan kema endi o‘rmon uzra parvoz qilishga o‘tdi. Chor-atrofda qorong‘ilik borgan sari quyuqlashib bormoqda. Moviy sayyoraning yagona Oyi qalin bulutlar pardasi ortiga bekindi. Bulutlardan biri tobora pastlab, pastlab… oxiri yerga qo‘ndi.


  – Tezda kemani tark eting! – qichqirdi Pid boshqaruv pultidan ajralayotib.


  U endi yugurish uchun eng qulay bo‘lgan shaklga o‘tib olib, otilib lyukdan chiqdi. Jer va Ilglar ham uning ketidan oshiqdilar. Kemadan ellik metrlar nariga yugurib borishgach, taqqa to‘xtab, kuta boshlashdi.


  Kema ichidagi qaysidir zanjirda qisqa tutashuv yuz berdi. Kema ovozsiz bir titrab oldi-da, ularning ko‘z o‘ngida eriy boshladi. Plastmassa havoga singib, metall asoslar burishib, kichraya boshladi. Ko‘p o‘tmay, kema bir uyum lash-lushga aylandi, biroq jarayon hali davom etmoqda edi. Yirik metall bo‘laklari kichkinalariga aylanar, mayda siniqlar yana va yana bo‘linardi. Kemaning o‘z-o‘zini yo‘q qilishini kuzatib turgan Pidni kutilmaganda chorasizlik hissi chulg‘ab oldi. U Uchuvchilar tabaqasidan chiqqan edi. Uning otasi, otasining otasi, xullas, o‘sha tumanli davrlardan, Glomda ilk samoviy kemalar paydo bo‘lgan paytlardan boshlab barcha ajdodlari Uchuvchilar bo‘lishgan. Uning butun bolaligi kemalar orasida o‘tdi, voyaga yetgach, o‘zi ham Uchuvchiga aylandi. Ayni damda esa begona olamda kemasidan ajralgach, chorasiz va ilojsizdek sezardi o‘zini.


  Bir necha daqiqadan so‘ng kema qo‘ngan joyda bir uyum changgina qoldi. Tungi esgan shamol esa bu changni butun o‘rmonga sochib, tarqatib yubordi.


  Ular kutishardi. Biroq hech nima sodir bo‘lmadi. Shamol g‘uvillar, daraxtlar qisirlardi. Olmaxonlar inlarida qasir-qusur qilishar, qushlar esa daraxt shoxlarida o‘tirib olib, vaqti-vaqti bilan qanotlarini potirlatib-potirlatib qoqib qo‘yishardi. Cho‘chqayong‘oq qisqagina bo‘g‘iq qarsillagan tovush chiqarib, yerga tushdi. Shunday qilib, Glomning yigirma birinchi ekspeditsiyasi Yerga omadli qo‘ngandi.


  Ertalabgacha hech bir ishni qilib bo‘lmasdi, shu bois Pid reja tuza boshladi. Ular atom elektr stantsiyasining juda yaqiniga qo‘nishgan. Shunchalik yaqinki, bu o‘ziga xos jasurlik ham edi. Endi esa yanayam yaqinroq borishlari kerak. Ulardan biri atom reaktori binosigacha yetib borishi va Ko‘chirgichni ishga tushirishi lozim. Bu qiyin. Ammo Pid bunga erishishiga shubha qilmasdi. Axir topqirlikda Glom aholisining oldiga tushadigani yo‘q.


  «Topqirlikka juda topqirlarku-ya, – achchiq o‘yga toldi u, – ammo ularga radioaktiv unsurlar dahshatli tarzda yetishmaydi-da!» Bu mazkur ekspeditsiyaning o‘ta muhim hisoblanishiga sabablardan yana biri. Glomliklar o‘zlariga buysindirgan sayyoralarda radioaktiv yoqilg‘i deyarli qolmagan.


  Yangi tarix boshlanishidayoq qo‘shni olamlarni o‘zlashtirish, yashashga yaroqlilariga ko‘chib o‘tish uchun o‘zining barcha radioaktiv moddalar zahirasini sarflab bo‘lgan Glomga hamisha yangi-yangi olamlar zarur edi.


  Yaqinda razvedka ekspeditsiyalaridan biri tomonidan topilgan bu sayyora ham glomliklarga kerak. U glomliklarning barcha talablariga javob berardi, ammo ancha olis masofada joylashgan. Harbiy-fazoviy flotni jo‘natishga esa yoqilg‘i yetishmasdi. Ammo glomliklarning baxtlariga maqsadga yetishishning boshqa, undan-da qulayroq yo‘li topildi.


  Qachonlardir juda qadimda Glom olimlari Ko‘chirgichni yaratishgan. Bu o‘sha davrlarda Ayniyatlar Texnikasida chinakam g‘alaba bo‘lgandi. U ma’lum yo‘l bilan o‘zaro bog‘langan ikki nuqta o‘rtasidagi massani lahzalar ichida bir nuqtadan ikkinchisiga ko‘chiradi. Bittasi ko‘chmas hisoblanib, uchi Glomdagi yagona atom energostantsiyasida joylashgan. Ikkinchi uchini esa istalgan yadroviy quvvat manbai yoniga joylashtirib, harakatga keltirish kerak bo‘lardi. Ajratilgan quvvat ikki nuqta orasida harakatlanib, ikki bor o‘z shaklini o‘zgartiradi. Ayniyatlar Texnikasi mo‘‘jizasi tufayli glomliklar sayyoradan sayyoraga sakrashlari, ularga quyunday yopirilishlari mumkin edi.


  Bu juda sodda usulda amalga oshirilardi. Biroq shunga qaramay, yigirmata ekspeditsiyadan birortasi Yerdagi nuqtaga Ko‘chirgichni o‘rnata olmagan. Ularga nima xalaqit berganini esa hech kim bilmaydi. Bu haqda so‘zlab berishi mumkin bo‘lgan birortayam kema a’zosi Glomga qaytmagan.


  Tong paytida ekspeditsiya a’zolari mahalliy o‘t-o‘lanlar tusiga kirib olishib, o‘rmon oralab ketib borishardi. Ko‘chirgichlar yaqin o‘rtada yadroviy quvvat borligini sezgandek kuchsiz titray boshladi.


  Ularning yonidan mittigina to‘rtoyoqli jonivor yugurib o‘tib ketdi. Xuddi shu payt Jerda ham to‘rt oyoq paydo bo‘lib, haligi jonivorning ketidan quvlab qoldi.


  – Jer! Tezda ortingga qayt! – qichqirib yubordi Pid ehtiyotkorlikni unutib.


  Jer esa bu orada jonivorga yetib olib, yerga bosdi. U o‘ljasini yemoqchi edi, biroq tishlarni paydo qilish esidan chiqqandi. Bundan foydalangan jonivor uning changalidan chiqdi-da, o‘rmonda ko‘zdan yo‘qoldi. Jer tishlarni paydo qildi va sakrash uchun mushaklarini taranglashtira boshladi.


  – Jer!


  Indikator istamay o‘girildi. Tovush chiqarmasdan sakrab-sakrab Pidning oldiga keldi.


  – Qornim ochgandi, – dedi u.


  – Yo‘q, ochmagandi, – dedi qat’iylik bilan Pid.


  – Ochgandi, – to‘ng‘illadi Jer xijolatdan o‘ng‘aysizlanib.


  Pid Qo‘mondonning gaplarini esladi. Jerda, so‘zsiz, Ovchi bo‘lishga nisbatan kuchli moyillik yashiringan. Unga ko‘z-quloq bo‘lish kerak.


  – Bunga o‘xshash narsalar boshqa takrorlanmasin, – dedi Pid. – Unutma, Ekzotik shakllarga kirishga hali ruxsat berilmagan. Hozircha o‘zing tug‘ilgan shakl bilan qanoatlanib tur.


  Jer bosh irg‘adi va yana o‘rmondagi butalar bilan uyg‘unlashib ketdi. Yo‘lni davom ettirdilar.


  O‘rmon chetidan atom elektr stantsiyasi juda yaxshi ko‘rinardi. Pid butaga monand niqoblandi, Jer esa eski g‘o‘laga aylandi. Ilg esa biroz o‘ylanib turgach, yosh eman ko‘rinishiga kirdi. Stantsiya uncha baland bo‘lmagan metall to‘siqlar bilan o‘ralgan uzun binodan iborat ekan. To‘siqdagi darvoza yonida soqchilar turishardi.


  «Birinchi galdagi vazifa, – o‘yladi Pid, – yo‘lini topib, darvozadan o‘tib olish». U buning usullari va yo‘llari haqida o‘ylay boshladi.


  Razvedka ekspeditsiyalarining hisobotlaridan olingan uzuq-yuluq ma’lumotlar bo‘yicha, ba’zi munosabatlar borasida odamlar irqi glomliklarnikiga o‘xshab ketishini Pid bilardi. Ularning ham xuddi glomliklarnikidek uylari, xonakilashtirilgan jonivorlari, madaniyati bor. Mexanika borasida yerliklar ham xuddi glomliklar kabi juda mohir.


  Biroq bu ikki irq o‘rtasida aql bovar qilmas farqlar ham mavjud. Odamlarga xuddi toshlar va daraxtlar kabi doimiy, o‘zgarmas shakl berilgan. Bu bir xillik o‘rnini to‘ldirish uchun ularning sayyorasi turli-tuman nasl, nav va zotlarga favqulodda to‘lib-toshib ketgan. Hayvonot olami bor-yo‘g‘i sakkiztagina shakldan iborat Glomga sira o‘xshamaydi, albatta.


  «Chaqirilmagan mehmonlarni tutishda yerliklarning malakasi ancha oshgani ham aniq», o‘yladi Pid. Afsuski, oldingi ekspeditsiyalarning muvaffaqiyatsizlikka uchrashi sababini bilmaydi-da. Bu ishni ancha osonlashtirgan bo‘lardi.


  – Topdim, – dedi Jer g‘alati jonivor ko‘zdan yo‘qolishi bilan. – Men Odamga aylanaman-da, darvozadan ichkariga, reaktor binosiga kirib, Ko‘chirgichni harakatga keltiraman.


  – Sen ularning tilida gaplashishni bilmaysan-ku?! – eslatdi Pid.


  – Biron og‘iz ham gapirib o‘tirmayman. Ularga hatto, e’tibor ham qaratmayman. Mana bunday, – dedi-da, Jer inson qiyofasiga kirib oldi.


  – Chakki emas, – quvvatladi Pid.


  Jer bir necha marta Odam kabi qadam tashlab ko‘rdi.


  – Biroq qo‘rqamanki, bundan biron ish chiqmaydi, – davom etdi Pid.


  – Axir, bu mantiqqayam mos kelyapti-ku?! – e’tiroz bildirdi Jer.


  – Bilaman. Oldingi ekspeditsiyalar ham xuddi shu usulni qo‘llab ko‘rishgan bo‘lishlari kerak. Oqibatda ularning birontasiyam qaytmadi.


  Bu borada bahs yuritish qiyin edi. Jer yana to‘nkaga aylandi.


  – Unda nima qilamiz? – so‘radi u.


  – Men bir o‘ylab olay, – javob berdi Pid.


  Ular oldida ikki oyoqli emas, balki to‘rt oyoqdagi jonivor ivirsib yura boshladi. Pid uni darrov tanidi. It – Odamning do‘sti. Pid diqqat bilan uni kuzata boshladi.


  It yer iskagancha darvoza tomon yurdi. Uni hech kim to‘xtatmadiyu It darvozadan o‘tib, maysalar ustiga yotib oldi.


  – Ihm, – dedi Pid.


  Ular itdan ko‘zlarini uzmay kuzatishardi. Odamlardan biri uning yonidan o‘tayotib, boshiga teginib qo‘ydi. It esa tilini chiqarib, oyoqlarini osmonga qilib oldi.


  – Men ham shunday qila olaman, – dedi hayajonlanib Jer. U Itning shakliga kirib bo‘lgandi allaqachon.


  – Yo‘q, shoshma, – dedi Pid. – Kunning qolgan qismini yaxshilab o‘ylab olishga sarflaymiz. Ishimiz juda muhim, bunda ko‘r-ko‘rona ish tutish yaramaydi.


  Jer xo‘mraygancha unga bo‘ysindi.


  – Ketdik, qaytadigan vaqt bo‘ldi, – dedi Pid.


  Jer bilan yana o‘rmonning quyuq joyiga qaytmoqchi bo‘lib turishganida, kutilmaganda Pidning esiga Ilg tushib qoldi.


  – Ilg! – sekin chaqirdi u.


  Hech qanday javob bo‘lmadi.


  – Ilg!


  – Nima? Ha, aytgancha, – dedi yosh eman va butaga aylandi. – Uzr, biron nima dedingizmi?


  – Biz qaytayapmiz, – takrorladi Pid. – Sen tasodifan Mutafakkirga o‘xshab chuqur mushohada qilmayotganmiding?


  – Yo‘g‘-e, – ishontirdi Ilg. – Shunchaki, dam olayotgandim.


  Pidning bu izohga rozi bo‘lishdan o‘zga chorasi qolmadi. Tashvishlari shusiz ham keragidan ortiqcha.


  Ular kunning qolgan qismini o‘rmonning zich yerida bu masalani muhokama qilib o‘tkazdilar. Aftidan, ularda ikkita imkoniyat borday tuyuldi – Odam yoki It shakliga kirish. Bir joyda tomir otib o‘sadigan daraxtning darvoza tomon harakatlanib borishi sira-sira o‘tirishmasdi. Buning ustiga hech kim shu taxlit sezdirmasdan o‘tib ketolmaydi.


  Odam shaklida o‘tishga urinib ko‘rish ham juda tavakkal qilishdek gap edi. Xullas, ertalab Jerning It shaklida bu ishni amalga oshirishga urinib ko‘rishiga kelishib oldilar.


  – Endi uxlab olinglar, – dedi Pid.


  Ekipajning ikkala a’zosi ham unga bo‘ysinib, o‘sha lahzaning o‘zidayoq shaklsiz ko‘rinishga kelib, yalpayib olishdi. Hammasi oddiydek ko‘rinardi go‘yo. Nega atom elektr stantsiyasi bunchalik yomon qo‘riqlanmoqda? Oldin qo‘lga olishgan ekspeditsiyalardan Odamlar biron nimani bilib olishlari kerak edi-ku?! Nahotki, ular umuman savol ham berib o‘tirmay, o‘ldirib yuboraverishgan bo‘lishsa?


  O‘zga olamlik maxluqotning nima qilmoqchiligini oldindan hech qachon bilib bo‘lmaydi.


  Balki ochiq darvozalar tuzoqdir?


  Pid horg‘in holda yumshab, do‘ngchali yerga qulayroq joylashib oldi. Biroq shu zahotiyoq o‘zini tartibga keltirdi.


  Shaklsizlik holatigacha tushibdi-ya?!


  «Qulaylikning burchga hech qanaqa aloqadorligi yo‘q», deya o‘ziga eslatdi va darrov yana Uchuvchi shakliga kirib oldi.


  Biroq Uchuvchi shakli namchil, notekis tuproqda uxlash uchun mo‘ljallanmagandi. Pid tunni notinch o‘tkazdi.


  Ertalab Pid charchagan va kayfiyatsiz holda uyg‘ondi. Jerni turtdi.


  – Ishga kirishish kerak, – dedi u.


  Jer quvnoqlik bilan tik shaklga kirib oldi.


  – Ilg, sen ham uyg‘on! – dedi Pid atrofga alanglab. – Uyg‘on deyapman!


  Javob bo‘lmadi.


  – Ilg! – chaqirdi u.


  Yana javob yo‘q.


  – Uni topishga yordamlashib yubor, – dedi Pid Jerga. – U shu yaqin atrofda bo‘lishi kerak.


  Ikkovlashib har bir buta, daraxt va to‘nkalarni tekshirib chiqishdi. Ammo ularning birortasi Ilg emasdi.


  Pid tanasini sovuq qo‘rquv egallaganini his etdi. Aloqachiga nima bo‘ldiykin?


  – Balki tavakkal qilib, darvozadan o‘tishga qaror qilgandir? – dedi Jer.


  Pid bu farazni o‘ylab ko‘rdi, ammo bunday bo‘lishi mumkin emasdi. Ilg hech qachon tashabbus ko‘rsatmagan. Hamisha birovlarning buyruqlarini bajarish bilan qanoatlanardi.


  Uni kuta boshladilar. Kun yarim bo‘ldi hamki, undan darak yo‘q.


  – Boshqa kuta olmaymiz, – e’lon qildi Pid va ikkovi o‘rmon bo‘ylab harakatlana boshladilar. Pid ketayotib, Ilgning rostdan ham darvozadan tavakkal qilib o‘tishga urinib ko‘rganmikan, degan savol ustida bosh qotirib borardi. Bunday indamaslarda ko‘pincha aqlga to‘g‘ri kelmas jasorat yashiringan bo‘ladi.


  Biroq hech nima Ilgning urinishi amalga oshganiga sha’ma qilmasdi. Bunday vaziyatda Aloqachi halok bo‘lgan yoki Odamlar uni asir olishgan, deb o‘ylashga to‘g‘ri kelardi.


  Demak, endi Ko‘chirgichni ikkovi ishga tushirishi lozim.


  Pid haliyam oldingi ekspeditsiyalarga nima bo‘lganini bilmasdi.


  O‘rmon chetida Jer It shakliga kirdi. Pid uni sinchiklab tekshirdi.


  – Dumni sal kaltaroq qil, – dedi u.


  Jer dumini kaltalashtirdi.


  – Quloqlarni kattalashtir.


  Jer quloqlarini kattalashtirdi.


  – Endi o‘lchamlarni bir-biriga to‘g‘rila, – dedi Pid va nima hosil bo‘lganini yana bir bor tekshirib ko‘rdi. Jer haqiqatan ham, dumi uchidan to qop-qora ho‘l tumshug‘igacha It shakliga kirgandi. – Omadingni bersin!


  – Minnatdorman, – dedi o‘rmondan ehtiyotkorlik bilan chiqa boshlagan Jer.


  Jer Itning qadam olishini o‘xshatib keta boshladi. Darvoza oldida soqchi uni chaqirdi. Pidning dami ichiga tushib ketdi. Jer Odamning chaqirishiga e’tibor ham bermay, yonidan o‘tib ketdi. Odam Jer tomon yura boshlagandi, u qochishga tushdi.


  Bu orada Pid ikkita oyoqni tayyorlab turardi. Bu agar Jerni qo‘lga olishsa, yordam berishga yugurish uchun. Ammo soqchi yana darvoza yoniga qaytdi. Jer ham qochishdan to‘xtadi va xotirjam asosiy kirish eshigi tomon keta boshladi.


  Yengil nafas olgan Pid haligi ikki oyoqni yo‘qotdi.


  Biroq asosiy kirish eshigi yopiq edi! Pid Indikatorning uni ochishga harakt qilib ko‘rmasligiga ishonardi. Axir bu Itlarga xos emas.


  Jerning yoniga boshqa It yugurib keldi-da, unga qarab qoldi. Keyin yaqin kelib Jerni hidlab ko‘rdi. Jer ham shunday yo‘l tutdi.


  Keyin ikkala it ham bino burchagi tomon yugurgilab ketishdi.


  «Aqlli ish, – o‘yladi Pid. – Orqa tarafda eshik bo‘lishi kerak».


  U botayotgan quyoshga tikildi. Ko‘chirgich ishlatilsa, bu yerga Glomning ulkan qo‘shini yetib keladi. Odamlar nima bo‘lganini tushunib yetgunlaricha, ularning soni millionga yaqinlashib qoladi. Bu hali boshlanishi.


  Kun juda sekinlik bilan poyoniga yetib bormoqda. Ammo hech nima sodir bo‘lmadi.


  Pid bino gumbazidan ko‘zlarini olmasdi. U asabiylashardi. Negaki, agar Jer vazifani muvaffaqiyatli amalga oshirgan bo‘lsa, ish bunchalik cho‘zilib ketmasligi kerak edi.


  Pid yarim tungacha kutdi. Odamlar binoga kirishar va undan chiqishardi. Darvoza oldidagi itlar hura boshladilar. Ammo Jerdan darak yo‘q.


  Jer qo‘lga tushdi, Ilg g‘oyib bo‘ldi, Pidning bitta o‘zi qoldi.


  U haliyam nima sodir bo‘lganini bilmasdi.


  Ertalabga yaqin Pidni chorasizlik, ilojsizlik chulg‘ab oldi. Glomning yigirma birinchi ekspeditsiyasi muvaffaqiyatsizlikka uchrash arafasida turganini tushundi. Endi hammasi bitta uning o‘ziga bog‘liq.


  Sal qo‘polroq reja bo‘lsayam, Pid Odam shakliga kirib darvozadan o‘tishga qaror qildi. Boshqa yo‘li ham qolmagandi.


  U ishchilarning darvozadan to‘p-to‘p bo‘lib kirayotganini ko‘rdi. Pid o‘ylardi: olomon bilan aralashib ketsinmi yoki hammasi tinchigandan so‘ng ishga kirishgani durustmi. U tiqilinchdan foydalanishga qaror qildi va Odam shakliga kira boshladi.


  O‘rmondan, u yashiringan joy yonidan It o‘tib ketayotgandi.


  – Salom, – dedi It.


  Bu Jer edi.


  – Nima bo‘ldi? – so‘radi yengil tortgan Pid. – Nega buncha qolib ketding? Kirish shunchalik qiyinmi?


  – Bilmadim, – dedi Jer dumini likillatib, – bunga urinib ko‘rganim yo‘q.


  Pid qotib qoldi.


  – Men ov qildim, – mamnun tushuntirdi Jer. – Bilasizmi, bu shakl Ov uchun juda qulay ekan. Men boshqa It bilan binoning orqa tarafidagi eshigidan chiqib ketdim.


  – Biroq ekspeditsiya… burch…


  – Fikrimdan qaytdim, – dedi Jer. – Bilasizmi, Uchuvchi, men hech qachon Indikator bo‘lishni istamaganman.


  – Ammo sen Indikator bo‘lib tug‘ilgansan!


  – Bu to‘g‘ri, – dedi Jer, – ammo bundan menga yengil bo‘lib qolmaydi. Men hamisha Ovchi bo‘lishni istaganman.


  Pid g‘azabdan titrab ketdi.


  – Mumkin emas, – xuddi glom-bolakayga tushuntirayotgandek dona-dona qilib gapirdi, – Ovchi shakli sen uchun ta’qiqlangan.


  – Bu yerda emas, bu yerda ta’qiqlanmagan, – e’tiroz bildirdi Jer hamon dumini likillatib.


  – Buni boshqa eshitishni istamayman, – o‘shqirdi Pid. – Elektr stantsiyasiga bor-da, Ko‘chirgichni ishga tushir. Men esa sen aytgan gaplarning barini unutishga tayyorman.


  – Bormayman, – dedi Jer. – Bu yerda menga glomlarning keragi yo‘q. Ular hamma narsani halok qiladilar.


  – U haq, – dedi baquvvat eman.


  – Ilg! – ingrab yubordi Pid. – Qaerdasan?


  Shoxlar qimirladi.


  – Shu yerdaman, – dedi Ilg. – Xayol suryapman.


  – Ammo sen… tabaqang…


  – Uchuvchi, – g‘amgin ohangda dedi Jer. – Uyg‘onsangiz-chi! Glomda aksariyat aholi baxtsiz. Faqat udumlargina bizni ajdodlarimiz tabaqalariga mos shaklga kirishga majbur qiladi.


  – Uchuvchi, – dedi Ilg, – barcha glomlar shaklsiz tug‘iladi.


  – Glomlar shaklsiz tug‘ilganlari sabali ham Erkin Shaklga ega bo‘lishlari kerak, – ilib ketdi Jer.


  – To‘ppa-to‘g‘ri, – dedi Ilg. – Ammo buni u tushuna olmaydi. Endi esa ma’zur tutasiz, kamina chuqur mushohadaga berilmoqchiman.


  Eman jim bo‘lib qoldi.


  Pid g‘azabnok kuldi.


  – Odamlar sizni o‘ldirishadi, – dedi u. – Xuddi boshqa ekspeditsiyalarni halok qilishganlaridek.


  – Glomlardan hech kim o‘ldirilmagan, – ma’lumot berdi Jer. – Barcha ekspeditsiyamiz shu yerda.


  – Ular tirikmi?


  – Bo‘lmasam-chi. Odamlar hatto bizning mavjudligimizni bilishmaydi ham. Men bilan birga ov qilgan It o‘n to‘qqizinchi ekspeditsiyadan ekan. Uchuvchi, bu yerda biz yuztacha bormiz va bu yer bizga yoqib qoldi.


  Pid buning barini hazm qilishga urinardi. Quyi tabaqalarga shaklga oid o‘z-o‘zini anglash yetishmasligini hamisha bilardi. Ammo bu… buning bari bema’nilik, axir. Mana, bu sayyoraning xavfliligi siri nimada ekan. Bu Erkinlik ekan-da?!


  – Uchuvchi, bizga qo‘shiling, – taklif qildi Jer. – Bu yer chinakam jannatning o‘zi. Bilasizmi, bu sayyorada har xil narsalar qanchalik ko‘p? Sanab adog‘iga yetolmaysiz. Bu yerda hayotning barcha turiga mos keladigan shakllar ham bor.


  Pid bosh chayqadi. Uning hayot turiga mos shakl yo‘q. U – Uchuvchi.


  Ammo Odamlar glomlarning borligini bilishmaydi hatto. Reaktorga yetib borish kulgili darajada oson.


  – Hammangiz bilan Glom Oliy Sudi shug‘ullanadi, – o‘kirdi u va Itga aylandi. – Mening o‘zim Ko‘chirgichni ishga tushiraman.


  Pid bir muddat o‘zini o‘rganib ko‘rdi. Keyin Jerga bir qarab qo‘ydi-da, dikonglagancha darvoza tomon yo‘l oldi.


  Darvoza oldida turganlar unga qarab ham qo‘ymadilar. Pid bir Odamning ortidan asosiy eshikdan ichkariga kirib oldi va yo‘lak bo‘ylab yugurib ketdi. Tanasi cho‘ntagidagi titray boshlagan Ko‘chirgich Pidni reaktor zali tomon borishga undagandek bo‘ldi.


  U hovliqqanicha qandaydir zinadan ko‘tarilib, boshqa yo‘lak bo‘ylab yugurib ketdi. Burilishdan qadam tovushlari eshitildi. Unga sezgisi bino ichiga itlarning kirishiga yo‘l qo‘yilmasligini bildirib turardi. Ilojsizlikdan yashirinish uchun joy qidirib, atrofga alangladi. Biroq yo‘lak silliq va bo‘m-bo‘sh edi. Faqat shiftda yoritgichlar osilib turardi.


  Pid bir sakrab, shiftga qapishib oldi va yoritgich shakliga kirdi. U Odamning nega uning yonmay turganiga e’tibor qaratmasligiga ishonardi.


  Odamlar yugurib o‘tib ketishdi.


  Pid tag‘in Odam shakliga kirib, maqsad sari oshiqdi.


  Unga yanada yaqinroq borishi kerak edi.


  Yo‘lakda yana bir Odam paydo bo‘ldi. U Pidga sinchiklab qarab turdi-da, nimadir deb g‘udrandi. Keyin kutilmaganda keskin ortiga burildi-da, juftakni rostladi. Odamni nima buncha sergaklantirganiga Pid tushunmadi, albatta. Tanasidagi Ko‘chirgich kerakli masofaga yaqinlashib qolinganini bildirib, sezilarli titray boshladi.


  Kutilmaganda Pidning miyasida ikkilanish paydo bo‘ldi. Barcha ekspeditsiya a’zolari qochgan! Hammasi!


  U yugurishdan sekinlashdi.


  Erkin Shakl… qanday g‘alati tushuncha. Vahimaga soluvchi tushuncha.


  «Bu, so‘zsiz Shaklsizlikning nayranglari», dedi o‘ziga-o‘zi va yana oldinga intildi.


  Yo‘lak oxiri ulkan yopiq eshikka borib taqalarkan. Pid unga tikilib qoldi.


  Yo‘lakning narigi boshida esa Odamlarning g‘ovuri, baqir-chaqiri eshitila boshladi.


  Qaerda xatoga yo‘l qo‘ydi? Uni qanday sezib qolishdi? O‘zini bir qarab chiqdi. Qo‘llari bilan yuzini siladi. O, chehrasi shaklini o‘zgartirishni unutgan ekan...


  Jon holatda eshikni tortdi. Keyin cho‘ntagidan Ko‘chirgichni chiqardi. Titrash yetarlicha emasdi. Uni ishlatish uchun reaktorga yanayam yaqinroq borish kerak.


  Pid eshikka razm soldi. Uning pastki qismi bilan pol orasida tirqish bor ekan. Darhol shaklsiz holga kelib eshik tagidan sizib o‘ta boshladi. Ko‘chirgichni ham bir amallab o‘tkazib oldi.


  Ichkari tarafda eshikning ilgagi bor ekan. Pid uni ildirib, ketidan tirab qo‘yish uchun biron nima qidirib, atrofga alangladi. Chog‘roqqina xona. Bir tomonda reaktorga olib boruvchi zalvorli qo‘rg‘oshin eshik, ikkinchi tomonda deraza bor. Bor-yo‘g‘i shu.


  Pid Ko‘chirgichga qaradi. Titrash yetarlicha. Nihoyat, u maqsadiga yetishdi. Bu yerda Ko‘chirgich reaktordan quvvat tortib olib bemalol ishlaydi. Faqat uni ishga tushirish kerak.


  Biroq nega ularning bari qochoqqa aylanishgan? Pid ikkilanardi. Barcha glomlar shaklsiz tug‘iladi, bu haqiqat. To ulg‘ayguncha va turli tabaqalarga tegishli ajdodlari shakli berilmaguncha glomlarning bolalari amorf holatida bo‘ladi. Biroq Erkin Shakl…


  Pid imkoniyatlarini chamalab ko‘rayotgandi. Hech bir to‘siqsiz istagan shaklga kirishi mumkin. Bu jannatmonand sayyorada u barcha niyatlari va orzusini amalga oshira oladi. Kimga aylangisi kelsa – aylanadi, nimaning shakliga kirishni istasa – kiradi. Bu yerda yolg‘iz ham qolib ketmaydi. Bu yerda boshqa glomlar ham Erkin Shakldan lazzat olishmoqda.


  Odamlar eshikni buza boshladilar. Pid haliyam tanlay olmay ikkilanardi. Nima qilsin? Erkinlik…


  Pid erkinlik o‘zi uchun emasligini alam bilan o‘ylardi. Ovchi yoki Mutafakkir bo‘lish oson. U esa – Uchuvchi. Parvozlar – uning hayoti, uning shavqi. Parvoz bilan bu yerda qanday shug‘ullana oladi?


  Albatta, Odamlarda ham kemalar bor. Odamga aylanib, birorta kemani izlab ko‘rish mumkin…


  Yo‘q, hech qachon. Daraxt yoki Itga aylanish osonroq. Hech qachon o‘zini Odamdek ko‘rsatmaydi.


  Gumburlatib urishlardan eshik zirillardi.


  Pid Ko‘chirgichni ishga tushirish oldidan so‘nggi bor sayyoraga nazar solish uchun deraza oldiga keldi va derazadan tashqariga qaradi-yu, hushdan ketib yiqilishiga bir bahya qoldi.


  Bu rostdan ham haqiqatmi? U Jerning bu sayyorada istagan niyatni qondirish uchun yetarlicha shakl, hayot ko‘rinishlari bor, deya to‘lqinlanib gapirganida nimani nazarda tutganini dastavval tushunmagan ekan. Hatto uning, Pidning ham orzusini amalga oshirish mumkin ekan! Uchuvchilar tabaqasining parvoz qilishga bo‘lgan kuchli istagini ham.


  Pid tashqariga yana bir bor nazar soldi-da, Ko‘chirgichni polga uloqtirdi. Asbob chil-chil sinib, har yoqqa tariqdek sochilib ketdi.


  Eshik ochilayotgan paytda esa u derazadan uchib chiqayotgandi.


  Odamlar deraza tomon otildilar. Deraza ortidan kattagina, oppoq qush havoga ko‘tarildi. U qanotlarini sal beo‘xshovroq qoqardi. Ammo qushning harakatlari tobora aniqroq bo‘la bordi va u uzoqlashib borayotgan qushlar galasiga yetib olishga harakat qila boshladi.


  Rus tilidan Nurpo‘lat Nurqulov tarjimasi


  Robert Shekli



  YO‘Q QILISH XIZMATI


  (hikoya)


  Tashrif buyuruvchini qabulxonadan ichkariga kiritmaslik kerak edi, zero janob Fergyuson kelganlarni oldindan kelishgan holda qabul qilar, o‘ta muhim ish bilan kelganlargina bundan mustasno edi. Fergyuson vaqtning qadriga yetadiganlar toifasidan edi.


  Ammo janob Fergyusonning kotibasi miss Deyl yosh va ta’sirchan edi. Tashrif buyuruvchi yoshi ulug‘ bo‘lib, salobatli, qimmatbaho kostyum kiygan, qo‘lida hassa tutib olgan kishi edi. Miss Deyl uni muhim shaxslardan deb hisoblab, to‘g‘ri janob Fergyusonning xonasiga boshlab kirdi.


  -Salom, ser,-dedi tashrif buyuruvchi, miss Deyl eshikni yopib chiqib ketishi bilan.-Mening ismim Esmond. Yo‘q qilish xizmatidanman.-U Fergyusonga tashrif qog‘ozini uzatdi.


  -Tushunarli,-dedi Fergyuson, miss Deylning qilig‘idan jahli chiqqanini yashirmay.-Yo‘q qilish xizmati? Kechirasizu, menda yo‘q qiladigan narsaning o‘zi yo‘q.-U suhbatga yakun yasash uchun o‘rnidan turdi.


  -Hech narsangiz yo‘qmi?


  -Mutlaqo. Kelganingiz uchun tashakkur. Yo‘q qiladigan qog‘ozim yo‘q.


  -U holda siz atrofingizdagi odamlar bilan yaxshi munosabatdasiz desak bo‘ladi, shundaymi?


  -Nima? Buning sizga qanday aloqasi bor?


  -Bilasizmi, janob Fergyuson, yo‘q qilish xizmati aynan shu ish bilan shug‘ullanadi. 


  -Ustimdan kulmang,-dedi Fergyuson.


  -Kulayotganim yo‘q,-javob qaytardi janob Esmond.


  -Siz aytmoqchisizki,-dedi Fergyuson jilmaygancha,-odamlarni yo‘q qilasiz?


  -Ha. Men hech qanday yozma dalil keltira olmayman: biz iloji boricha reklamadan qochamiz. Ammo ishontirib aytamanki, bizning firmamiz ishonchli.


  Fergyuson tashrif buyuruvchidan ko‘zini uzmay qarab turardi. U eshitganiga ishonishni ham, ishonmaslikni ham bilmayotgandi.


  Bu albatta hazil. Ahmoqqa ham ayon.


  Bu hazil bo‘lmasligi mumkin emas.


  -Yo‘q qiladigan odamlaringizni nima qilasizlar?-so‘radi Fergyuson.


  -Bu yog‘i bizning ishimiz,-dedi janob Esmond.-Muhimi, ular g‘oyib bo‘lishadi.


  -Tushunarli, janob Esmond. Aslida menda qanday ishingiz bor edi?


  -Aytdim-ku,-dedi Esmond.


  -Bas qiling. Bu jiddiy gap emas. Agar sizni jiddiy gapiryapti deb o‘ylaganimda politsiyani chaqirgan bo‘lardim.


  Janob Esmond uf tortgancha o‘rnidan turdi.


  -U holda siz bizning xizmatimizga muhtoj emas ekansiz. Sizning do‘stlaringiz, qarindosh va qo‘shnilaringiz, xotiningiz bilan munosabatingiz yaxshi ekan.


  -Xotinim bilan? Xotinim haqida nima bilasiz?


  -Hech narsa, janob Fergyuson.


  -Qo‘shnilarim bilan gaplashdingizmi? Mayda-chuyda janjallar hech narsani anglatmaydi.


  -Men sizning oilangiz haqida hech qanday ma’lumotga ega emasman, janob Fergyuson,-dedi Esmond yana kresloga o‘tirarkan.


  -Unda nimaga xotinim haqida eslatdingiz?


  -Bizning hisob-kitoblarimizga qaraganda, asosiy daromadimiz er-xotinlar munosabatidan kelar ekan.


  -Menda hammasi joyida. Xotinim bilan munosabatimiz a’lo darajada.


  -Demak, sizga yo‘q qilish xizmatining keragi yo‘q ekan,-dedi janob Esmond hassasini qo‘ltig‘iga qistirib.


  -Bir daqiqa,-Fergyuson qo‘lini orqasiga qilgancha xona bo‘ylab yura boshladi.-Bilasizmi, sizning gaplaringizga ishonmayman. Birortasiga ham. Ammo aytaylik, gapingiz rost. U holda agar men... istasam...


  -Sizning og‘zaki roziligingiz kifoya,-dedi janob Esmond.


  -To‘lov-chi?


  -Ish bajarilganidan keyin.


  -Menga farqi yo‘q,-shoshib dedi Fergyuson.-Men shunchaki qiziqyapman. Xotinim bilan munosabatimiz yaxshi. Turmush qurganimizga o‘n yetti yil bo‘ldi. To‘g‘ri, turmushda har xil janjallar bo‘lib turadi. 


  Janob Esmond unga jimgina quloq solib o‘tirardi.


  -Istasang-istamasang, murosa qilishga to‘g‘ri keladi,-dedi Fergyuson.-Men sevgi-muhabbat yoshidan o‘tganman, xotinimni yo‘q qilish maqsadim bo‘lgani...


  -Sizni tushunaman,-so‘z qotdi janob Esmond.


  -Mana, nima demoqchiman,-gapida davom etdi Fergyuson.-Ba’zida xotinim bilan yashagim kelmay qoladi. U shallaqi. Asabimni buzadi. Egovlaydi. Bundan xabardormisiz? 


  -Yo‘q,-dedi janob Esmond.


  -Bo‘lishi mumkin emas! Unda nega he yo‘q-be yo‘q oldimga keldingiz?


  Janob Esmond yelkasini qisdi.


  -Nima bo‘lgan taqdirda ham,-dedi Fergyuson,-hayotimni boshqatdan qurishni xohlaydigan yoshdan o‘tganman. Aytaylik, men uylanmaganman. Aytaylik, men miss Deyl bilan ishqiy aloqadaman. U holda yoqimli bo‘lardi.


  -Gapingiz to‘g‘ri. Miss Deyl yoqimtoy qiz. Buni hech kim inkor etmaydi. 


  Janob Esmond o‘rnidan turib, eshik tomon yo‘naldi.


  -Siz bilan qanday bog‘lansam bo‘ladi?-beixtiyor so‘radi Fergyuson.


  -Sizda tashrif qog‘ozim bor. Soat beshgacha qo‘ng‘iroq qilishingiz mumkin. Lekin bugun shu soatdan kech qolmasdan qaror qabul qilishingiz kerak. Vaqt-pul, biz ish jadvaliga qat’iy rioya qilamiz.


  -Albatta,-dedi Fergyuson va jilmayib qo‘ydi.-Men sizning gaplaringizga ishonmayman. Sizlarning shartlaringizniyam bilmayman.


  -Sizning moddiy holatingizda bizning shartlarimiz arzimas bo‘lib ko‘rinadi.


  -Keyinchalik men siz bilan gaplashmaganimni, sizni hech qachon ko‘rmaganligimni aytishim mumkinmi?


  -Albatta.


  -Agar sizga qo‘ng‘iroq qilsam, albatta javob qaytarasizmi?


  -Soat beshgacha. Yaxshi qoling, janob Fergyuson.


  Esmond ketgach, Fergyuson qo‘llari qaltirayotganini sezdi. Suhbatdan u qattiq hayajonlangandi va u bugungi suhbatni miyasidan chiqarib yuborishga qaror qildi. 


  Ammo bu oson emasdi. U ishga qanchalik jiddiy sho‘ng‘imasin, Esmondning har bitta so‘zi miyasida jaranglardi.


  Qandaydir yo‘l bilan yo‘q qilish xizmati uning xotini haqida ma’lumotga ega bo‘lgan. Fergyuson esa xotinining qanday ekanligini tan oldi.


  U yana ishga berildi. Ammo shu payt miss Deyl qog‘oz ko‘tarib kirib qoldi va Fergyuson beixtiyor uning nihoyatda go‘zalligini ichida tan oldi. 


  -Yana biror topshirig‘ingiz bormi, janob Fergyuson?-so‘radi miss Deyl.


  -Nima? Ha, hozircha yo‘q,-dedi Fergyuson. Qiz chiqib ketgach, u eshikka anchagacha qarab o‘tirdi. 


  Endi ishlashdan ma’ni yo‘q edi. U uyga ketishga qaror qildi.


  -Miss Deyl,-dedi u yelkasiga paltosini ilarkan,-meni chaqirib qolishdi... ish ko‘payib ketyapti. Biror kun kechki payt birga ishlasak rozimisiz? 


  -Albatta, janob Fergyuson,-dedi qiz.


  U ishxonasidan chiqdi.


  Uyda xotini endigina kirlarni yuvib bo‘lgan ekan. Missis Fergyuson past bo‘yli, xunukkina ayol edi. U erini ko‘rib hayron bo‘ldi.


  -Bugun erta qaytibsan,-dedi u.


  -Ha, mumkinmasmi erta qaytish?-dedi Fergyuson bu gapidan o‘zi ham hayron bo‘lib.


  -Albatta yo‘q...


  -Nima, senga ishxonada o‘lib ketishim kerakmi?


  -Yo‘g‘-e...


  -Meni egovlama.


  -Egovlamadim!-qichqirdi xotini.


  -Men dam olaman,-dedi Fergyuson.


  U zina bo‘ylab yuqoriga ko‘tarildi va telefon oldida to‘xtadi. U soatga qaradi va chorak soat kam besh bo‘lganligini ko‘rdi.


  Fergyuson u yoqdan-bu yoqqa yura boshladi. U Esmondning tashrif qog‘oziga tikildi va ko‘z oldida go‘zal miss Deylning chehrasi namoyon bo‘ldi.


  U shoshib go‘shakni qo‘liga oldi.


  -Yo‘q qilish xizmatimi? Fergyuson gapiryapti.


  -Esmond eshitadi. Nima qarorga keldingiz, ser?


  -Men...-Fergyuson go‘shakni mahkam qisdi. «Shunday qilishga haqqim bor», dedi u o‘ziga o‘zi.


  Ular turmush qurishganiga o‘n yetti yil bo‘ldi. O‘n yetti yil! Ular hayotlaridagi nafaqat noxush damlarni, balki eng shirin damlarni ham birga o‘tkazishgan. Bu adolatdanmi?


  -Nima qarorga keldingiz, janob Fergyuson?-qaytardi Esmond.


  -Men... men... yo‘q! Menga sizlarning xizmatingiz kerakmas!-qichqirdi Fergyuson.


  -Ishonchingiz komilmi, janob Fergyuson?


  -Ha, ishonchim komil. Sizni panjara ortiga tiqish kerak. Xayr, ser!


  U go‘shakni ildi va yelkasidan tog‘ ag‘darilgandek bo‘ldi. U pastga shoshildi. 


  Xotini u yomon ko‘radigan go‘sht qovurma tayyorlayotgandi. Lekin buning ahamiyati yo‘q. U mayda-chuyda noxushliklarga ko‘z yumishga tayyor edi.


  Eshik qo‘ng‘irog‘i jiringladi. 


  -Ha, kirxonadan bo‘lishsa kerak,-dedi missis Fergyuson salat tayyorlarkan.-Eshikka qarab qo‘yasanmi?


  -Ha.-Fergyuson eshikni ochdi. Ostonada bir xil kiyingan ikki kishi katta qop ushlagancha turishardi.


  -Kirxonadanmisizlar?-so‘radi Fergyuson.


  -Yo‘q qilish xizmatidan,-dedi tashrif buyuruvchilardan biri.


  -Lekin men...


  Ular uni qo‘llarini qayirishdi va ustalik bilan qop ichiga solishdi. 


  -Haqqingiz yo‘q!-chinqirdi Fergyuson.


  Fergyusonni bog‘ yo‘lagi bo‘ylab sudrab ketishdi. Avtomashina eshigi ochildi va qopni mashina ichiga solishdi. 


  -Hammasi joyidami?-u xotinining ovozini eshitdi.


  -Ha, xonim. Ish jadvalimiz o‘zgardi. Oxirgi daqiqalarda sizning buyurtmangizni bajarishimiz aniq bo‘ldi.


  -Xursandman,-ovozi eshitildi xotinining.-Bugun kunduzi firmangizda ishlaydigan janob French bilan suhbatlashgandim. Endi esa kechirasizlar. Ovqat tayyor, hozir mehmon kutyapman.


  Avtomobil joyidan siljidi, Fergyuson qichqirishga urindi, ammo og‘zi bog‘langan qopdan ovozi chiqmadi.


  U ko‘zidan yosh oqqancha o‘ziga savol berardi: «u qanaqa mehmonni kutyapti? Nimaga men hech narsani sezmadim?!».


  Ruschadan Dilshodbek Asqarov tarjimasi.


  Robert Shekli



  YETTINCHI QURBON


  (hikoya)


  Stenton Freleyn stol ortida o‘tirganicha ishchan qiyofa kasb etishga urinardi. U kecha oqshomda boshlagan reklama matnini hali ham tugata olmayotgandi. Nihoyat u xatlar kelmagunicha biror ish qila olmasligini tushundi.


  U ikki haftadan buyon xat kutardi.


  «Morger va Freleyn, ustki kiyimlar» deb yozilgan uning xonasi eshigi ochildi va bir necha yil ilgari otishmada omadi kelmagan E.J.Morger oqsoqlangancha ichkariga kirib keldi.


  -Salom Sten,-dedi Morger.-Reklama nima bo‘ldi?


  Freleyn bundan o‘n olti yil ilgari, yigirma yetti yoshida Morger bilan hamkorlikni boshlagandi. «Himoya kiyimlari»dan boshlangan ish aylanma mablag‘i million dollarni tashkil etuvchi kontsernga aylangandi.


  -Qoralamasi tayyor,-Freleyn Morgerga bir parcha qog‘ozni uzatdi. «Pochta qachon kelarkin», o‘yladi u.


  -«Siz «Morger va Freleyn» firmasining «Himoya kostyumi»ni hali ham sotib olmadingizmi?-ovoz chiqarib o‘qidi Morger qog‘ozga ko‘z yugurtirarkan.-Bekor qilasiz. Bu erkaklarga eng kerakli kostyum!».


  Morger yo‘taldi va Freleynga qaradi. Keyin iljayganicha o‘qishda davom etdi:-«Haqiqiy libos-nafaqat eng xavfsiz, ko‘rkam ham. Har bir kostyumga qurol solish uchun maxsus cho‘ntaklar qo‘yiladi. Yoningizda qurol borligini hech kim bilmaydi. Cho‘ntaklar buyurtmangiz bo‘yicha qo‘yiladi». Yomonmas,-dedi Morger.


  Freleyn bosh irg‘adi.


  -«To‘pponchaga moslangan cho‘ntak zamonaviy mudofaa sohasidagi ulkan kashfiyotdir. Yashirin tugmachani bosishingiz bilan otishga tayyor qurol qo‘lingizda bo‘ladi. «Himoya kostyumi»ni «Morger va Freleyn» firmasining do‘konlaridan sotib olishingiz mumkin. Hayotingiz qadrli bo‘lsa, «Himoya kostyumi»ni sotib oling!». Ajoyib,-maqtadi Morger.-Reklama zo‘r chiqibdi.-U sochlarini silab qo‘ydi.


  Freleyn o‘rnidan turdi va ustidagi kostyumini to‘g‘riladi.


  -Asabiylashmang,-dedi Morger.-Ko‘rasiz, bugun xat albatta keladi.


  Freleyn unga minnatdorlik bilan boqdi.


  -Men xuddi ilk marta qotillik qilgani chiqayotgandek bo‘lyapman,-dedi u.


  -Tushunaman,-bosh silkidi Morger.-Men ham O‘yinda ishtirok etgan paytlarimda navbatdagi ov haqidagi xabarni kutib oylab uxlamasdim.


  Oraga jimlik cho‘kdi. Shu payt eshik ochilib, ichkariga xizmatchi kirdi va stol ustiga bir dasta xatjildni qo‘ydi.


  Freleyn xatlar orasidan o‘ziga keraklisini topdi-bu hukumat muhri bosilgan RTVdan kelgan maktub edi.


  -Mana!-engil tortdi Freleyn va yuziga tabassum yugurdi.-Nihoyat!


  -Xursandman,-dedi Morger.-Ovingiz baroridan kelsin.


  -Boshqacha bo‘lishi mumkin emas!-Freleynning ovozida qat’iy ishonch bor edi.


  -Qani mening yigirma yoshligim!-dedi Morger.-Sizni ko‘rib yana qo‘limga qurol olgim kelyapti.


  Morger oqsuyaklar sinfiga kirardi-uning muvaffaqiyatli o‘nta ovi Morger uchun O‘nlar Klubi eshiklarini ochgandi. Har bir ovdan so‘ng u Qurbon sifatida ovda ishtirok etgani hisobga olinsa, uning hisobida yigirmata qotillik bor edi.


  -Bu nechanchi Qurboningiz bo‘ladi?-so‘radi u Freleyndan.


  -Yettinchi.


  -Yetti-baxtli raqam. Yana bir marta omad tilayman. Tez orada sizni Klub a’zolari orasida ko‘rishga umid qilaman.


  Freleyn tashqariga yo‘l oldi.


  -Yodda tuting: ehtiyotkorlik va yana bir marta ehtiyotkorlik,-qichqirdi uning ortidan Morger.-Birgina xato qilsangiz tamom...


  -Harakat qilaman,-dedi Freleyn.


  U uyiga avtobusda emas, piyoda ketishga qaror qildi. Sal o‘zini bosib olishi kerak. Xuddi birinchi marta qotillikka chiqayotgan boladek tutmasligi kerak o‘zini.


  Freleyn ko‘chada hech qachon atrofga qaramasdi, bu o‘zini o‘qqa tutib berish degani edi. Yon-atrofda biror kishi Qurbon bo‘lishi mumkin edi.


  J.F.Donovanning qidiruv byurosi reklamasini u uzoqdan ko‘rdi.


  «Qurbonlar! Tavakkalga ne hojat! Biz sizning qotilingiz kimligini aniqlaymiz. Pulini qotil bilan hisob-kitobdan so‘ng to‘laysiz. Eng yaxshi izquvarlar faqat bizda» deb yozilgandi reklamada.


  Reklama Freleynga Ed Morrouga qo‘ng‘iroq qilish kerakligini eslatdi.


  U qadamini tezlatdi. Freleyn tezroq uyga borib xatjildni ochgisi va bu safar kimni tinchitishi kerakligini bilgisi kelardi. Qiziq, uning Qurboni aqllimikin yoki ahmoqmi? To‘rtinchi Qurbondek boymikin yoki birinchi va ikkinchisi singari kambag‘almikin? Izquvarlar xizmatidan foydalanarmikin yoki yolg‘iz o‘zi harakat qilarmikin?


  Uning yuragi bo‘lajak ov lazzatidan gupillab urardi. Uzoqdan Freleynning qulog‘iga to‘rt marta o‘q ovozi eshitildi.


  «Bu ovda kimningdir omadi keldi», o‘yladi Freleyn.


  U uyga kelgach, birinchi navbatda izquvari Ed Morrouning telefon raqamini terdi.


  -Allo, Ed? Bu Freleyn.


  -Sizni eshitib turganimdan xursandman, janob Freleyn.


  -Ovga chiqyapman.


  -Tushunarli. Demak, men sizga kerak bo‘laman?


  -Ha. Men uzog‘i bilan ikki haftada ishimni tugataman. Shuning uchun qotillikdan keyin mening Qurbon sifatidagi maqomim haqida ma’lumot to‘plang.


  -Xo‘p. Omadingizni bersin, janob Freleyn.


  -Rahmat,-u go‘shakni qo‘ydi. Izquvar xizmatidan foydalanish ehtiyotkorlikning asosiy sharti. Tez orada Freleyn Qurbon sifatida faoliyat yuritadi va bunda muvaffaqiyat qozonishi Ed Morrouga bog‘liq.


  Freleyn xatjildni ochdi. U Qurbonning ismini ko‘rib qotib qoldi.


  Janet-Mari Pattsig.


  Freleyn o‘rnidan turdi. Keyin xatni yana bir marta o‘qidi. Janet-Mari Pattsig. Ayol kishi. Xatjild ichida uchta fotosurat, manzil va kerakli ma’lumotlar yozilgan qog‘oz bor edi.


  Freleyn qovog‘ini uydi. U shu paytgacha faqat erkaklarni otgandi.


  U RTV raqamini terdi.


  -Ruhiy tozalash vazirligi, axborot bo‘limi,-degan ovoz eshitildi.


  -Menga kelgan xatda Qurbonim ayol kishi ekanligi aytilgan. Buni qanday tushunish kerak?-U ayolning ismini aytdi.


  -Hammasi joyida. Ayol o‘z ixtiyori bilan ro‘yxatdan o‘tgan.


  -Ayting-chi, uning hisobida nechta qotillik bor?


  -Afsuski, aytolmayman.


  -Tushunarli,-dedi Freleyn.-Men boshqa Qurbon tanlasam bo‘ladimi?


  -Albatta. Lekin buning uchun avval Qurbon sifatida ishtirok etishingiz kerak bo‘ladi. Rozimisiz?


  -Yo‘q,-dedi Freleyn.-Men shunchaki qiziqib so‘ragandim.


  U go‘shakni qo‘ydi.


  -Ayol kishiga nima bor,-ming‘irladi u.


  Ruhiy tozalash vazirligi oltinchi jahon urushidan so‘ng erkaklar uchun maxsus tashkil etilgandi. Ko‘plab mamlakatlar o‘ta kuchli ommaviy qirg‘in qurollariga ega bo‘lib, bittagina urush butun insoniyatni yo‘q qilib yuborishi mumkin edi.


  Insoniyatga tinchlik zarur edi. Tarixchilar nima uchun insoniyat urush qilaverishi sababini topishdi: erkaklar jang qilishni yoqtirar ekan.


  Shundan so‘ng mutaxassislar tinchlik o‘rnatish uchun erkaklarga kichkinagina imkoniyat berish kerakligini e’tirof etishdi. Shu tarzda Ruhiy tozalash vazirligi vujudga keldi.


  Bu vazirlik erkaklarning urushga bo‘lgan ehtiyojini qondirish uchun tashkil etilgandi. Kim qotillik qilmoqchi bo‘lsa, vazirlikda ro‘yxatdan o‘tardi. Shundan so‘ng vazirlik uni Qurbon bilan ta’minlardi. Agar Ovchi g‘olib bo‘lsa, qonunga binoan bir necha oydan so‘ng Qurbon maqomini olardi. Agar yana g‘olib chiqsa, yana bir marta Ovchilik qilishi mumkin edi. Shu tarzda u halok bo‘lgunicha faoliyat olib borardi.


  Ovchiga Qurbonning ismi, manzili, ko‘rinishi tasvirlangan xat va ikki hafta muhlat berilardi. Qotillik faqat maxsus to‘pponchada amalga oshirilishi lozim edi. Boshqa quroldan foydalanish taqiqlangandi.


  Qurbon Ovchidan bir hafta oldin maktub olardi. Unga faqat Qurbon ekanligi ma’lum qilinardi, xolos. Qurbon har qanday quroldan foydalanishi hamda izquvar yollab Ovchining kimligini aniqlashi mumkin edi.


  Ov paytida boshqalarning o‘lishi yoki jarohatlanishiga yo‘l qo‘yganlar jiddiy jazolanardi.


  Shu tarzda mamlakatlararo yirik urushlar barham topib, ikki kishi orasidagi mayda urushlarga yo‘l qo‘yib berildi.


  Freleynning Ovdan hafsalasi sovigandi. Chunki Qurbon ayol kishi edi. Lekin uning o‘zi ko‘ngilli bo‘lib ro‘yxatdan o‘tibdimi, endi ortga yo‘l yo‘q. Freleyn olti marta muvaffaqiyat qozongan, bu safar yutqazishi mumkin emas.


  Janet Pattsigning Nyu-Yorkda istiqomat qilishi Freleynni xotirjam qildi, u anchadan buyon bu shaharga borishni orzu qilardi. Pattsigning yoshi aytilmagan, ammo suratga qaraganda u endigina yigirmadan o‘tgan qiz edi.


  Freleyn telefonda samolyot uchun chiptaga buyurtma berdi. So‘ng Ov uchun tayyorlangan «Himoya kostyumi»ni kiydi. To‘pponchasini tozalab, cho‘ntagiga soldi.


  Freleyn eshikni qulflab, taksiga o‘tirdi.


  Nyu-Yorkda u shahar markazida, Pattsig yashaydigan hududdan uncha uzoqda bo‘lmagan mehmonxonaga joylashdi. Freleyn shaharni tomosha qilish maqsadida sayrga chiqdi. Do‘konlarni aylandi. «Ov va Ovchi» do‘koni uni hayratga soldi. Bu yerda Qurbonlar uchun yengil, o‘q o‘tkazmaydigan kiyimlar namoyish qilingandi. Devorning bir tarafini o‘ttiz sakkizinchi kalibrli to‘pponchalar egallagandi. Shuningdek, to‘rtta o‘q otadigan hassalar ham sotuvga qo‘yilgandi. Ilgarilari Freleyn har bir yangi chiqqan narsani sinab ko‘rardi, keyinchalik esa faqat sinovdan o‘tgan qurolga ishonish kerak ekanligini angladi.


  U restoranda ovqatlanib, uxlashga yotdi. Ertaga kun og‘ir bo‘ladi.


  Ertalab Freleyn Qurbonining uyi tomonga yo‘l oldi. Qurbonining qiyofasini u juda yaxshi eslab qolgandi.


  Leksington-avenyuda bir nechta barlarga mo‘ralab o‘tgan Freleyn tor ko‘chalardan biriga burildi va ochiq havoda joylashgan qahvaxona oldidan chiqdi.


  Bu o‘sha! Adashishi mumkin emasdi. Stollardan birida qadahga termulganicha Janet-Mari Pattsig o‘tirardi.


  Freleyn burchakka qaytdi va to‘xtadi. Uning qo‘llari qaltirardi.


  Bu qiz nega bu yerda o‘tiribdi?


  U taksiga o‘tirdi va kvartalni aylanib o‘tishni buyurdi. Pattsig haliyam o‘sha joyda o‘tirardi. Freleyn unga diqqat bilan razm soldi. U suratdagidan ham ko‘ra ancha yosh edi. Freleyn uning yuzida qayg‘u ifodasini ko‘rdi.


  «Bor endi, otib tashla uni!..».


  Freleyn taksiga pul to‘lagach, mashinadan tushdi va yaqin-atrofdagi telefon-avtomat yoniga borib RTVga qo‘ng‘iroq qildi.


  -Allo, Janet-Mari Pattsig ismli Qurbon xabarnoma olganmi?


  -Bir daqiqa.-Freleyn javobni sabrsizlik bilan kutardi.-Ha, janob. U xabarnoma olgan. Biror narsa bo‘ldimi?


  -Hammasi joyida,-dedi Freleyn.-Shunchaki bilmoqchi edim.


  «Agar u o‘zini himoya qilishni istamasa, bu uning shaxsiy ishi. Hozir uni o‘ldirish kerak».


  Ammo Freleyn Ovni ertangi kunga qoldirdi. Tushlik qilgach, mehmonxonaga qaytdi va o‘zini divanga tashladi.


  «Nega cho‘zyapman,-o‘yladi u,-bitta o‘q bilan tinchitish mumkin edi. Ertaga o‘zidan ko‘rsin». U xayol surib yotib uxlab qoldi.


  Ertasiga u yana qahvaxona yonidan o‘tdi. Qiz xuddi o‘sha stolda o‘tirardi. Freleyn taksi to‘xtatdi.


  -Kvartalni sekin aylanamiz,-dedi u.


  -Bo‘pti,-dedi haydovchi.


  Atrofga diqqat bilan ko‘z yugurtirgan Freleyn bu yerda izquvarlar yo‘q ekanligiga ishonch hosil qildi. U qurol cho‘ntagidagi tugmachani bosdi, to‘pponcha qo‘liga sirg‘alib chiqdi.


  -Yanayam sekinroq,-dedi u.


  Taksi qahvaxona ro‘parasiga keldi. Freleyn qizni mo‘ljalga oldi...


  -Jin ursin!-dedi u.


  Stol oldida qizni to‘sgancha ofitsiant paydo bo‘ldi. Freleyn tavakkal qilmaslikka qaror qildi.


  -Yana aylanamiz,-dedi u haydovchiga.


  Bu safar ofitsiant xalal bermadi. Qiz sigaret chekkancha ma’yus holda yondirgichga qarab o‘tirardi. Freleyn Qurbonini mo‘ljalga oldi va nafasini ichiga yutdi. So‘ng boshini chayqadi va to‘pponchani cho‘ntagiga soldi.


  U yo‘l kira haqini to‘lab, taksidan tushdi. «Juda oddiy», dedi u o‘ziga o‘zi. U haqiqiy Ovga o‘rgangan. Oldingi qotilliklarda u ancha ter to‘kkandi. Qurbonlar qutulib qolish uchun bor mahoratlarini ishga solishgandi. Ulardan biri o‘nlab izquvarlarni ham yollagandi. Ammo Freleyn ularni baribir tinchitgandi. Bir marta u sut sotuvchi, yana bir marta esa soliq idorasi xodimi sifatida kelib, Qurbonlarini otib ketgandi.


  Bu yerda-chi? Bunday qotillik bilan faxrlanib bo‘ladimi? Klubdagilar kulishadi-ku.


  Bu fikr Freleynni dahshatga soldi. Klub uning eng buyuk orzusi edi. Hozir qizni tirik qoldirsa ham baribir Qurbon sifatida faoliyat yuritishi va keyin to‘rt kishini otishi kerak bo‘ladi. U holda Klubga kirishi qiyinlashadi.


  -Mumkinmi?-dedi u.


  Janet Pattsig unga ma’yus nigohini qadadi.


  -Menga qarang,-gap boshladi Freleyn qizning yoniga o‘tirarkan.-Agar joningizga tegsam, aytishingiz bilan bu yerdan ketaman. Men Nyu-Yorkka ish bilan kelgandim. Biror qiz bilan gaplashib o‘tirgim keldi. Agar qarshi bo‘lmasangiz...


  -Menga baribir,-dedi Janet Pattsig.


  -Brendi,-dedi Freleyn yaqinlashgan ofitsiantga.


  Freleyn Pattsigga qarab yuragi gupillab urib ketdi. O‘z Qurboning bilan birga ichib o‘tirsang-a!


  -Mening ismim Stenton Freleyn,-dedi u.


  -Janet.


  -Janet, u yog‘i-chi...


  -Janet Pattsig.


  -Xursandman. Janet, bugun kechqurun nima qilasiz?


  -Bugun kechqurun meni o‘ldirishsa kerak,-hafsalasizlik bilan javob berdi qiz.


  Freleyn unga diqqat bilan qaradi. Qiz uning kimligini bilarmikin?


  -Siz Qurbonmisiz?-so‘radi u yasama hayronlik bilan.


  -Ha,-achchiq jilmaydi qiz.-Shuning uchun yaxshisi yonimdan ketganingiz ma’qul.


  Freleyn uning nima uchun bunchalik xotirjam ekanligini tushunolmasdi. «Yashashdan to‘yganmikin?».


  -Izquvaringiz bordir?-Bu safar u rostdan hayratlandi.


  -Yo‘q.


  Qiz unga tik boqdi. Freleyn uning judayam go‘zal ekanligini endi sezdi.


  -Men ahmoqman,-dedi qiz.-RTVga Ov uchun ariza bergandim. Ammo... odam o‘ldirolmadim.


  Freleyn hamdardlik bilan bosh silkidi.


  -Lekin men o‘yinda baribir ishtirok etyapman. Endi Qurbonga aylandim.


  -Nega izquvar yollamadingiz?-so‘radi Freleyn.


  -Qo‘limdan odam o‘ldirish kelmaydi,-elka qisdi qiz.-To‘pponcham ham yo‘q.


  -Mard ekansiz,-dedi Freleyn.-Ochiq joyda o‘tiribsiz.


  -Nima ham qila olardim? Ovchidan qochib qutulib bo‘lmaydi. Bundan tashqari, qochib ketgani pulim ham yo‘q. Yengiltakligim uchun jazolanishim shart.


  Ular ancha gaplashib o‘tirishdi. So‘ng birga ovqatlanishdi. Freleyn taksi to‘xtatib qizni uyiga kuzatib qo‘ymoqchi bo‘ldi.


  Qiz mashinaga o‘tirdi. Freleyn ikkilanib qoldi. U hozir, shu yerning o‘zida uni otib tashlashi mumkin edi. Bunday qulay fursat bo‘lishi qiyin.


  Lekin u o‘zini tutdi. «Yana ozgina kutamiz», dedi u o‘ziga o‘zi.


  Ular taksida ketisharkan, Freleyn shu paytgacha birorta ham qiz uni Pattsigchalik o‘ziga rom etmaganini angladi. U sevib qolgan qiz esa uning Qurboni.


  U bu yog‘iga nima qilishni bilmasdi. Janet uni uyiga taklif qildi. Qiz divanga o‘tirdi va yondirgichida sigaret tutatdi.


  -Qachon ketasiz?-so‘radi u.


  -Aniq bilmayman,-javob qaytardi Freleyn.-Menimcha, indinga.


  Qiz xo‘rsindi.


  -Sizni sog‘inaman.


  Oraga sukunat cho‘kdi. So‘ngra Janet o‘rnidan turib, kokteyl tayyorlashga kirishdi. U xonadan chiqayotganida Freleyn uning ortidan tikildi. «Vaqt bo‘ldi», o‘yladi u.


  Lekin u qizni ota olmasdi. «Sevgan insoningni qanday qilib otish mumkin?».


  U bu fikrdan hayajonga tushdi. U bu qizni o‘ldirish uchun kelgandi, uylanish uchun emas.


  Qiz qo‘lida patnis bilan qaytib kirdi va uning qarshisiga o‘tirdi.


  -Janet,-dedi Freleyn.-Men seni sevaman.


  Qiz boshini ko‘tardi. Uning ko‘zida yosh ko‘rindi.


  -Kerakmas,-dedi u hiqillab.-Men axir Qurbonman. Meni o‘ldirishadi...


  -Seni hech kim o‘ldirmaydi. Seni o‘ldiradigan Ovchi menman.


  Qiz unga diqqat bilan tikildi, so‘ng jilmaydi:


  -Siz meni o‘ldirasizmi?


  -Bas qil,-dedi Freleyn.-Men senga uylanmoqchiman.


  Janet o‘zini uning bag‘riga tashladi.


  -E Xudoyim!-dedi u.-Men judayam ezilib ketgandim.


  -Hammasi ortda qoldi,-pichirladi Freleyn.-Tasavvur qil, bolalarimizga qanday tanishganimizni aytib beramiz.


  Janet uni o‘pib qo‘ydi, so‘ng sigaret tutatdi.


  -Tur, ketdik,-dedi Freleyn.-Birinchi navbatda...


  -To‘xtang,-dedi qiz.-Men sizni sevamanmi, shuni so‘ramadingiz-ku.


  -Nima?


  Qiz iljayganicha unga yondirgichni qaratdi. Yondirgich ostida aynan o‘ttiz sakkizinchi kalibrli o‘q uchun mo‘ljallangan qora teshikcha ko‘rinib turardi.


  -Bu qanaqa hazil?-qichqirdi u o‘rnidan sakrab turarkan.


  -Bu hazil emas, azizim,-dedi qiz.


  Freleyn unga yaxshilab razm soldi. Uning oldida yosh qiz emas, yoshi o‘ttizdan oshgan ayol turardi. Qanday qilib buni sezmay qoldi?


  -Men seni sevmayman, Stenton,-dedi Pattsig.


  Freleyn doimo oxirigacha kurashardi. U hamma narsani oldindan bilgan bu ayolning mahoratiga tan berdi.


  U tugmachani bosdi va to‘pponcha qo‘liga sirg‘alib tushdi.


  Shu payt dahshatli zarba uni uchirib yubordi. Qo‘lidagi to‘pponchasi taraqlab yerga tushdi. U hushini yo‘qotarkan, ayol ikkinchi o‘qni uzishga tayyorlanayotganini ko‘rdi.


  -Va nihoyat, men Klubga qabul qilinadigan bo‘ldim,-dedi Janet va tepkini bosdi.


  Ruschadan Dilshodbek Asqarov tarjimasi.

